
مۆنۆدرامای
ڕۆژژمێری پیاوێکی سەیر

لە چیرۆکی«ڕۆژژمێری شێتێک«ی »گۆگۆل«ەوە وەرگیراوە

ئازاد بەرزنجی

3ی ئۆکتۆبەر
)ژووری بەڕێوەبەری گشتییە، لەپڕێکدا دەرگاکە دەکرێتەوەو 
»نامۆ« خۆی دەکات بە ژووردا، دیارە بە ڕاکردن هاتووە و 
ماندووە، پاش ئەوەی دادەنیشێت و کەمێک دەحەسێتەوە، ئینجا 

دەکەوێتە قسە.(
ئەمڕۆ شتێکی سەیرم بەسەر هات. بەیانی زۆر درەنگ لە 
خەو هەڵسام و کاتێ سەیری سەعاتەکەم کرد، سەیرم کرد 
سەعات لە دە تێپەڕیوە. خێرا خۆم گۆڕی و پێڵاوەکانم لە پێ 
کرد و بەرەو ئێرە کەوتمە ڕێ. بەڵام ڕاستتان دەوێت، ئەگەر 
بمزانیایە چاوم بە چارەی لێپرسراوی بەشەکەمان دەکەوێ، 
کردووم،  کون  سەری  ماوەیەکه   دەوام.  بۆ  نەدەهاتم  هەر 
بەشەکەیان  لێپرسراوی  لاسایی  و  دەگۆڕێت  خۆی  )دەنگی 

دەکاتەوە(:
»چ بەڵاتە کابرا؟ تێک چوویت؟ وەکو شێت دێیت و دەچیت و 
لێ  دەنووسیت، شەیتانیش سەریان  بە جۆرێک  کیتابەکانیش 
ژمارەی  و  بەروار  و  هەڵە  لە  پڕن  نووسینەکانت  دەرناکات. 

کیتابەکانیش نانووسیت.«
بەڕێوەبەری  جەنابی  لە  من  دەزانێ  زۆربڵێیە!  پیرێکی 
ئیرەییم پێ دەبات. بۆیە چاکتر وابوو هەر  گشتییەوە نزیکم، 
نەهاتمایە بۆ دەوام. بەڵام چونکە پێویستم بە پارە بوو و ویستم 
ژمێریارەکەمان ببینم تا پێش وادەی خۆی مووچەکەم بداتێ، 
هەر دەبوایە بهاتمایە. بەڵام ژمێریاری چی، ئای کە کابرایەکی 



14

قیرسچمەیە. تا پوولێکت دەداتێ قیامەت بەرپا دەبێت. تا بڵێی 
فەرمانبەرەکاندا  بەسەر  خۆی  و  سەرسەختە  و  کەللەڕەق 
بادەدات، کەچی وەکو باسیشی دەکەن، لە ماڵەوە لە بەردەمی 

ژنەکەیدا وەکو بیی ناو ئاو دەلەرزێ.
بەهەرحاڵ، پاڵتۆکەم لە بەر کرد و دەستم دایە چەترەکەم، 
چونکە بارانێکی باش دەباری. کاتێ گەیشتمە سەر شەقامەکە، 
پەنایەکدا  لە  کە  لادێیی  ژنێکی  چەند  لە  جگە  نەبینی  کەسم 
بە  خێرایی  بە  عەرەبانەبەدەستیش  دوو  یەک  دانیشتبوون، 
و  هەڵدابوو  چەترەکەم  منیش  دەڕۆیشتن.  بارانەکەدا  ژێر 
دەڕۆیشتم و دەڕۆیشتم. ئەوەندەم زانی ئوتومبێلێک لەولامەوەو 
لە بەردەمی مارکێتێکدا وەستا. کە لێی ورد بوومەوە، سەیرم 
خۆم  خێرا  گشتییە.  بەڕێوەبەری  جەنابی  ئوتومبێلەکەی  کرد 
خستە پەنایەکەوە، وتم نەک خۆی تێدا بێت و بمبینێت. بەڵام 
کاتێ دەرگای ئوتومبێلەکە کرایەوە، کێم دی؟! کچەکەی جەنابی 
ئوتومبێلەکە  لە  نەرمونیانییەکەوە  بە  گشتی.  بەڕێوەبەری 
دابەزی. بە چاوە جوانەکانی سەیرێکی ئەملاولای خۆی کرد... 
ئای خوایە! دڵم کەوتبووە پەلەپەل و خەریک بووم لە هۆش 
بۆ  دەرەوە؟  هاتووەتە  بارانە  بەم  بۆ  باشە  دەچووم.  خۆم 
جلکڕین. دە فەرموو، دەشڵێن ژنان شێتی جلوبەرگ نین. نازانم 
ئەو منی بینی یان نا، بەڵام تەنانەت گەر بینیبێتیشمی، بایەخی 
پاڵتۆیەکی  پێچا،  پاڵتۆکەمەوە  لە  پێ نەدام. منیش زیاتر خۆم 

کۆنی ئێخەکورت، لەو پاڵتۆیانەی کە ئێستا مۆدیان نەماوە.
بچکۆلەکەی  سەگە  کەچی  مارکێتەکەدا،  بە  کرد  خۆی 
لەگەڵ خۆیدا نەبردە ژوورەوە و لای دەرگای مارکێتەکەوەو 
لە سەر شۆستەکە مایەوە. هەڵبەت من پێشتر ئەو سەگەم 

دیبوو، پێیان دەوت »ماگی«. ئەوەندەی پێ نەچوو دەنگێکی 
ناسک هاتە گوێم و وتی »سڵاو ماگی«. سەیرە! ئەو دەنگە 
لە کوێوە هات؟ سەیری چواردەوری خۆمم کرد، دوو خانمم 
بینی لە ژێر چەترێکدا بە شەقامەکەدا دەپەڕینەوە، یەکێکیان 
پیر بوو و ئەوی تریان لاو. کاتێک لێم نزیک بوونەوە، هەمان 
دەنگم بیستەوە »ماگی، ئەوە شەرم ناکەیت؟« ئای خوایە! 
ئینجا سەیرم کرد ماگی دوای سەگەکەی  یانی چی؟  ئەمە 
ئەو دوو خانمە کەوت. لە دڵی خۆمدا وتم: »بە خوا دیارە 
مەستم.« بەڵام من بە دەگمەن مەی دەخۆمەوە، جگە لەوە، 
کاریگەریی  هێشتا  بڵێم  تا  نەخواردبووەوە  هیچم  شەویش 
مەشرووبەکەم لەسەر ماوە و بەری نەداوم. ئینجا بە چاوی 
هەڵەدا  بە  فیدڵە،  »نا،  قسە:  کەوتە  »ماگی«  بینیم  خۆم 
چوویت، وەو وەو، من زۆر نەخۆش بووم، وەو وەو.« ئای 
لەو سەگە زۆڵە. بە ڕاستی دەبێ ددان بەوەدا بنێم بە لامەوە 
زۆر سەیر بوو سەگێک ببینم وەکو بنیادەم قسە بکات. بەڵام 
دوای ئەوەی کەمێک بیرم لێ کردەوە، هەستم کرد شتێکی 
ئاساییە. چونکە ماوەیەک لەمەوبەر بیستبووم کە لە بەریتانیا 
ماسییەکیان بینیوە لە ئاوەکە هاتووەتە دەرێ و دوو سێ 
خەریکی  هەر  زانایەک  چەند  ئەمەش،  بـۆ  کردووە.  قسەی 
قسە  بۆ  ماسی  وتم  منیش  ئێ  لەسەری.  بوون  لێکۆڵینەوە 
بکات، سەگ بۆ قسە نەکات. تەنانەت لەم ڕۆژانەشدا نازانم 
لە ڕۆژنامە یا گۆڤار یان سایتێکی ئینتەرنێتدا بوو خوێندمەوە 
داوای  و  مارکێتێکدا  بە  کردووە  خۆیان  مانگا  دوو  گوایە 

کیلۆیەک چایان کردووە.
بەڵام لەوە خراپتر ئەو قسەیەی دواتر بوو کە لە دەمی 

ماگی بیستم، کاتێ وتی: »فیدڵە من نامەم بۆت نووسیبوو، 
دیارە نامەکەمت پێ نەگەیشتووە.« بڕوا بکەن، چۆنتان بۆ 
نەمبیستووە سەگ  تەمەنمدا  هەموو  لە  من  وا،  دەگێڕمەوە 

توانای نووسینی هەبێت.
کەمێک(  )پاش  مابوو.  وڕ  شتانە  لەم  واقم  تەواوی  بە 
ئا...  دەبیستم.  و  دەبینم  سەیر  شتی  هەندێ  ماوەیەکە 
نەبووم.  وا  جاران  هاتووە،  لێ  وام  ماوەیەکە  هەمووی 
بە  زۆر هەست  ژیانەدا  لەم  بێت  ئەوە  هیی  ڕەنگە  نازانم، 

ماندوێتی دەکەم.
کاتێ ئەو دیمەنەم بینی، بڕیارم دا دوای ئەو سەگە بکەوم و 
بزانم ئەم بوونەوەرە چییە و کێیە و چۆن بیر دەکاتەوە؟ ئیتر 
ئەوە بوو دوایان کەوتم، شەقام بە شەقام و کۆڵان بە کۆڵان 
تا خۆیان کرد بە ئاپارتمانێکدا. ئەوان بە ئاسانسۆرەکە چوون 

بۆ نهۆمی پێنجەم. بەڵام من نەڕۆیشتم و وتم:
گونجاودا  کاتی  لە  و  دەزانم  ناونیشانەکە  ئەوەیە  گرنگ 

دێمەوە.

4ی ئۆکتۆبەر
و  کتێبەکان  پاککردنەوەی  خەریکی  شوێن،  )هەمان   

ڕێکخستنیانە(
پاک  کتێبانە  ئەم  دەمێکە  دەوام.  بۆ  هاتم  زوو  ئەمڕۆ 
دوو  یەک  دەداتە  )دەست  نەخراون.  ڕێک  و  نەکراونەتەوە 
جەنابی  دەبێ  بێت،  کتێبانە  ئەم  بەگوێرەی  ئەگەر  کتێب( 
بەڕێوەبەری گشتی پیاوێکی زۆر ڕۆشنبیر و تێگەیشتوو بێت. 
کاتێ سەیری ناونیشانەکانیان دەکەم، دەڵێم ئەم کابرایە دەبێ 

چ بلیمەتێک بێت! کتێبەکان زۆربەیان ئینگلیزی و فەڕەنسین. 
کەسێکی تا بڵێی کەمدووە. نا، ئەو پیاوێکی تایبەتە! منیشی 
زۆر خۆش دەوێت، ئا، دەزانم. ئاخ، ئەگەر کچەکەی... منیش 
نەگریسم. )سەیری سەعاتەکەی دەستی دەکات( باشە جەنابی 
بەڕێوەبەری گشتی بۆ نەهات؟! ئا، ڕەنگە لە کۆبوونەوەیەک 
بێت. )خەیاڵی دەڕواتەوە( کچەکەی جەنابی بەڕێوەبەر، ئای 
کە جوانە! )لەم کاتەدا دەنگی کردنەوەی دەرگاکە دێت( ها، تۆ 
بڵێی جەنابی بەڕێوەبەر بێت! ئای ئەوە چی دەبینم! کچەکەی 
جەنابی بەڕێوەبەر؟! ئای خوایە لەو ناسکییە! ئەو قژە درێژە 
خاوە! ئەو جلە جوانانە! )دەنگی کچێک دەبیسترێ کە دەڵێت: 
پاپی لێرە نییە؟( ئای لەو دەنگە ناسک و دڵنشینە! هەر دەڵێی... 
نزیک  کچەکە  لە  خەیاڵ  )بە  کەنارییە!  ئاوازی  دەڵێی  هەر 
وەک  دەهێنێت.  ڕوومەتیدا  بە  و  قژ  بە  دەست  و  دەبێتەوە 
ئەوەی دەستەسڕەکەی لێ بکەوێت. ئەم دادەنەوێتەوە و هەڵی 
دەگرێتەوە و بۆنی دەکات و دەیداتەوە دەستی، لەو کاتەدا 

خەریکە دەکەوێت بە دەمدا(
)دووبارە دەنگی کچەکە دەبیسترێتەوە: پاپی لێرە نییە؟!(

ها! باوکت؟ نا، نەخێر، نەخێر لێرە نییە!
)دەنگی کچەکە: باشە، سوپاس. خواحافیز.(

ها! ئەی بۆ... باشە، خوات لەگەڵ، خوات لەگەڵ.
)کە کچەکە دەڕوات ئەم بۆنی شوێنی ڕۆیشتنەکەی دەکات 

تا دەرگاکە(
                                                 تاریکی

6ی نۆڤەمبەر

)هەمان فەرمانگە(
لێپرسراوی  زانی  ئەوەندەم  دەوام،  بۆ  هاتم  کە  ئەمڕۆ 
بەشەکەمان بە تووڕەبوونێکەوە هات و پێی وتم )دیسان دەنگی 

خۆی وەکو دەنگی بەڕێوەبەر لێ دەکات(:
»دەتوانیت پێم بڵێیت چیتە و چیت بە دەستەوەیە؟«

وتم: مەبەستت چییە؟ هیچم بە دەستەوە نییە.
وتی: »بە گێلم مەزانە! تۆزێک وەرەوە سەر خۆت. تەمەنت 
وا  بیت؟  ئاقڵ  کەمێک  نەهاتووە  ئەوە  کاتی  تێپەڕیوە.  چل  لە 
دەزانم  باش  نییە؟  ناشیرینەکانت  ئەتوارە  لە  ئاگام  دەزانیت 
بەڵام  گشتییەوەیت.  بەڕێوەبەری  جەنابی  کچەکەی  بەدوای 
کەمێک سەیری خۆت بکە. خۆت بە چی دەزانیت؟ تۆ چیت؟ 
هیچ نیت. فەرمانبەرێکی لات و مایەپووچ و پەڕپووت. بۆ ناچیت 
لە ئاوێنەیەکدا سەیرێکی خۆت بکەیت تا سەروفەساڵی خۆت 
ببینیت. تۆزێک شەرم بکە و واز لەو خەیاڵانەت بێنە بەرامبەر 

بە کچەکەی جەنابی بەڕێوەبەر.«
ئەوەی  لەبەر  هەر  لەخۆڕازییە.  و  بڵح  کابرایەکی  کە  ئای 
لێپرسراوی بەشە، ئیتر وا دەزانێ هەموو ئەوانی تر کۆیلەی 
ئەون و دەبێ بە قسەی ئەو بکەن. بۆینباخێکی شین دەبەستێ و 
پێڵاوەکانی بە جۆرێک بۆیاخ دەکات دەبریقێنەوە و وا دەزانێ 
بەو شێوەیە دەتوانێ کەسێتییەکی گەورە بە خۆی ببەخشێت. 
بەڵام من قسەکانی بە پوولێکی قەڵب ناکڕم. باش دەزانم چەند 
ئیرەییم پێ دەبات. نازانم من بە چی تێدەگات؟ وا دەزانێ سەر 
ڕەگوڕیشە  بە  ئێمە  نازانێ  هەرچیوپەرچیم،  بنەماڵەیەکی  بە 
خانەدانین و هیچمان لە پیاوە گەورەکان کەمتر نییە. دەبەنگ! من 
جارێ تەمەنم 4٢ ساڵە، چاوەڕێ بکە بزانە چۆن لە کارەکەمدا 

پێش دەکەوم و دەبم بە پلەدارێکی گەورە، لە تۆش گەورەتر. 
ئینجا ئەوسا تۆ دێیت و مەراییم بۆ دەکەیت. گەمژەیە بەو دوو 
پوولەوە دەنازێت کە هەیەتی. ئاخ ئەگەر منیش باری داراییم 

خراپ نەدەبوو. ئەوسا بۆم دەسەلماندیت چ پیاوێکم.

8ی نۆڤەمبەر
دوێنێ شەو چووم بۆ بینینی شانۆگەرییەک. شانۆگەرییەکی 
سەیر و سەرنجڕاکێش بوو. دەزانن باسی چیی دەکرد؟ باسی 
لە کابرایەک دەکرد لە پێشدا ڕێوەڵە و باریکەلە بوو. پاشان 
تێر  دەخوارد،  هەرچییەکی  و  بوو  نەخۆشییەک  دووچاری 
نەدەبوو، تەنانەت بەشی منداڵەکانی خۆیشی دەخوارد هەر تێر 
تەختەی  سەر  لە  ئاوسا،  ئەمەندە  هات  لێ  وای  تا  نەدەبوو. 
شانۆکە جێی نەدەبووەوە. لەگەڵ ئەوەشدا هەر گوێی لە قسەو 
ئامۆژگاریی ئەوانی تر نەدەگرت و هەر دەیخوارد. تا )لێرەدا 
پێدەکەنێ( هاهاها... تا دەزانن چی ڕووی دا؟ لەپڕێکدا تەقییەوەو 
هەر پارچەی بە لایەکدا ڕۆیشت. بەڵام ئەوەی سەیر بوو ئەو 
بۆنە بوو کە دوای تەقینەوەکەی لێی هات و بە هەموو لایەکدا 

بڵاو بووەوە. دەزانن بۆنی چیی لێ دەهات؟ بۆنی نەوت.

9ی نۆڤەمبەر
ماڵەوە، ڕووناکی  لە  ڕاکشاوە  )لە سەر چرپاکەی خۆی 

دەچێتە سەری، داڵغەی لێ داوە(
ئەم جەنابی بەڕێوەبەرە کابرایەکی سەیرە. زۆر کەمدووە، 
بەڵام بەردەوام مێشکی مەشغووڵە. خۆزگە دەمزانی بیر لە چی 
دەکاتەوە! حەزم دەکرد لە نزیکەوە بمزانیایە چۆن دەژی و لە 

کۆبوونەوە و بۆنەکاندا چۆن هەڵسوکەوت دەکات. دەبێ ئەو 
کەسە پلەبەرزانە ژیانیان چۆن بێت؟

دوورودرێژی  وتووێژێکی  دەکەمەوە  لەوە  بیر  جار  زۆر 
لەگەڵیدا  قسەکانم  دەیبینم، هەموو  کاتێ  بکەم، کەچی  لەگەڵدا 
ئەی  بوو؟  سارد  زۆر  هەوا  ئەمڕۆ  دەزانیت  جەناب  ئەوەیە: 
ئاگات لێ بوو شەقامەکە چەند قەرەباڵغ بوو؟ پرسیاری بێمانای 
بژی، ژووری  ماڵەوە چۆن  لە  دەبێ  تر.  لەم جۆرە و هیچی 
تایبەت بە خۆی هەبێت؟ ئەی کچەکەی، ئاخ خانمە نازدارەکەم! 
خۆزگە ڕۆژێک ڕێم دەکەوتە ژوورەکەت و لە نزیکەوە بۆنێکی 
گوڵەکانت و... نا... نا... بۆنێکی قژ و سنگ و گەردنم دەکردیت... 
ئاخۆ ئەو پێیە بچکۆلە و ناسکانەی چۆنچۆنی لە سەر سیسەمەکە 
دابگرێ و بیانخاتە سەر ئەرزەکە؟ خانم... دەتوانم بێمە لاتەوە و 

کەمێک لە نزیکتەوە دابینشم؟
)وا پیشان دەدات کچەکەی لایە و لە پەنایدا دانیشتووە و 
دەکات  دەهـێـنـێت. سـەمـایـەک  جـه ستـه یـدا  و  قـژ  بـە  دەست 
ئەوە  کاتی  ئێستا  لە سەماکە دەوەستێت(  لەپڕێکدا  لەگەڵیدا، 
هاتووە هەموو شتێک دەربارەی ئەو خانمەم بزانم. ئا... بەڵام 
چۆن؟ )بیر دەکاتەوە( ئا... بیرم کەوتەوە، ئەو ڕۆژە سەگەکەی 
ئەو و سەگەکەی ئەو کچەی لەگەڵ پیرێژنەکەدا بوو؛ باسی 
لەو  بێگومان  دەنێرن.  یەکتر  بۆ  نامە  کە  دەکرد  ئەوەیان 
نامانەدا باسی خانمەکەی منیشیان کردووە، باسی کچەکەی 
بە  هەر  کە  ئەو خانمەم  باسی  بەڕێوەبەری گشتی.  جەنابی 
بۆنەکەی مەست دەبم. بەڵام چۆن ئەو نامانەم دەست بکەوێ؟ 
دەکاتەوە(  ڕێگەچارەیەک  لە  بیر  و  دەچێت  و  دێت  )دیسان 
بۆ  پیرێژنەکە دەزانم، دەچم  ناونیشانی ماڵی کچ و  ئا... من 

ئەوێ، یەکسەر خۆم دەکەم بە ماڵیاندا و ڕێک بەرەو ژووری 
سەگەکە دەچم و نامەکانی لێ دەڕفێنم. کەواتە چاوەڕێی چیم؟ 

با هەر ئێستا بڕۆم.
                                                   تاریکی

12ی نۆڤەمبەر
ئەوێ  بەرەو  و  بەر  گرتە  ڕێم  ملی  ئەمڕۆ  پاشنیوەڕۆی 
لای  بە  ڕۆیشتم.  و  ڕۆیشتم  و  ڕۆیشتم  هەر  ڕێ.  کەوتمە 
گێژی  قەڕنابیت  بۆنی  ڕۆیشتم،  میوەفرۆشەکاندا  سەوزەو 
تا  دا  ڕۆیشتنەکەم  بە  درێژەم  و  گرت  لووتم  توند  کردم. 
پەنجەم  و  ئاسانسۆرەکەوە  چوومە  ئاپارتمانەکە.  گەیشتمە 
بە دوگمەی نهۆمی پێنجدا نا. کاتێ گەیشتمە نهۆمی پێنجەم و 
کچەی  ئەو  کرد  سەیرم  کرایەوە،  ئاسانسۆرەکە  دەرگای 
ئەو ڕۆژە لەگەڵ پیرێژنەکەدا بینیبووم بە سەگەکەیانەوە، لە 
بەردەمی دەرگای شووقەکەیاندا ڕاوەستابوو. یەکسەر بەرەو 

ڕووی چووم و پێم وت:
دەزانیت تۆ پێویستە شوو بکەیت. کچەکە شڵەژا و وتی:

چیت دەوێ؟ وتم هاتووم ئیشم بە سەگەکەت هەیە.
لەو کاتەدا سەگەکە هاتە دەرێ و دەستی کرد بە وەڕین.

ویستم بیگرم، بەڵام پەلاماری دام و خەریک بوو قەپاڵ لە 
لووتم بگرێت. خۆم کرد بە ژووردا، سەبەتەیەکم بینی پڕ بوو 
لە کاغەز. وتم بە خوا دیارە ئەمە نامەکانە. دەستم داێی و لەو 
کاتەدا سەگەکە پەلاماری دام و گازی له  قاچم گرت. هەرچۆنێک 
بێت خۆم ڕاپسکاند، سەبەتەکەم برد و چوومە دەرێ. کچەکە له 
 بەر دەرگا هەر حەپەسابوو، دەمی چوو بووە کلیلە و قسەی بۆ 

نەدەکرا. منیش یەکسەر و به  هەڵەداوان لە ئاپارتمانەکە هاتمە 
خوارێ و بەرەو ماڵەوە هاتمەوە.

13ی نۆڤەمبەر
)نامۆ دانیشتووە و سەبەتە کاغەزەکەی له  بەردەمی خۆیدا 

داناوە و دەیەوێ یەکە یەکە بیانخوێنێتەوە(
»فیدڵەی ئازیزم، خۆزگە ناوێکی تریان لێ دەنایت. بۆ نموونە 
ڕۆز. گەرچی تازە بەم ناوەشت ڕاهاتووم و لەگەڵتدا خۆشحاڵم. 

پێم خۆشە له  نامەگۆڕینەوەدا بەردەوامین.«
به  ڕاستی سەیرە، یەک هەڵە چییە له  نامەکەدا نییە، تەنانەت 
خاڵبەندییەکەشی تەواوە. ئادەی بزانم لەم نامەیەیاندا دەڵێت چی:
»فیدڵە، حەز دەکەم پێت بڵێم کە کچی  گەورەکەم کە باوکی 

هەر بە )سۆفیا( بانگی دەکات، زۆر شەیدای منە!«
ئەم قسەیە یانی چی؟! دەی با بەردەوام بم:

»باوکی سۆفیاش زۆر نەوازشم دەکات، چام دەدەنێ ، قاوەو 
شیر، شۆربای بێسرکە...«

ئەم قسە قۆڕانە چین؟ من بەدوای شتی تردا دەگەڕێم. ئادەی 
با بزانم ئەم نامەیەیان دەڵێ چی؟

»فیدڵە، پێم خۆشە باسی هەموو ئەو شتانەت بۆ بکەم کە 
لە ماڵی خۆمان ڕوو دەدەن. دەزانیت گەورەکەم، کە سۆفیا بە 

پاپی  بانگی دەکات، کابرایەکی سەیروسەمەره  و کەمدووە.«
جا ئەوە چییە، منیش ئەوە دەزانم. ئادەی بزانم چیی تری 
لەبارەوە دەڵێت: »بەڵام جارێکیان لەبەر خۆیەوە دەیوت: هەر 
دەبێ بە دەستی بێنم، ئا، به  دەستی دەهێنم.« ئینجا ڕووی کردە 
من و وتی: »ئەی تۆ دەڵێی چی ماگی؟ به دەستی دەهێنم یان 

نا؟« منیش سەرم لە هیچ دەرنەدەکرد. نەمدەزانی مەبەستی 
چییه  و دەیەوێ چی بە دەست بێنێت. بۆیە بۆنی پێڵاوەکانیم 
هەفتەیەک  دوای  کەچی  دەرێ.  لە ژوورەکە چوومە  و  کرد 
سەیرم کرد ڕۆژێکیان هاتەوە بۆ ماڵەوە و له  خۆشیاندا هەر 
به  کرابووەوە.  بەرز  پلەی  تومەز  نەدەگرت.  باڵی  بوو  ئەوە 
 سۆفیای وت: »سۆفیا، باوکت کرا بە وەزیر. لە دە پاڵێوراوی 
حیزبدا منیان هەڵبژاردووە، چونکە زۆر باش دەزانن کە من لە 

هەموویان دڵسۆزترم بۆ حیزب.«
پاشان هەر خەڵک و میوان بوون دەهاتن و پیرۆزباییان 
لێ دەکرد. خەڵکی وا دەهاتن و دیارییان بۆ دەهێنا و دەیانوت 

پوورزا و خاڵۆزاین کە هەرگیز چاوم پێیان نەکەوتبوو.«
بزانم نامەیەکی تێدا نییە باسی سۆفیا بکات )یەکە یەکە 
دەدۆزێتەوە  نامەیەک  دواجار  تا  دەکات  نامەکان  سەیری 
)نامەکە  دۆزیمەوە.  ئاخرییەکەی  دەکات(  سۆفیا  باسی  کە 

دەخوێنێتەوە(:
بکەم.  بۆ  خانمت  سۆفیا  باسی  کەمێک  با  ئازیز،  »فیدڵەی 
پێشتر  جوانە.  کچێکی  سۆفیا  بینیوتە،  خۆیشت  وەکو  هەر 
بە  کرا  باوکی  ئەوەندە  هەر  بەڵام  بوو،  زۆر  خوازبێنیکەری 
وەزیر، خوازبێنیکەرانی بوون بە چوار ئەوەندە. ڕۆژێکیان من 
لای پەنجەرەکەوە بووم کاتێ وێنەیەکی باوکی پیشان دام لە 
لەولایەوە  ڕیوەڵەش  و  پەڕپووت  کابرایەکی  و  فەرمانگەکەی 
وەستابوو. وتی: ماگی ئەم پیاوە لای پاپی کاتبە  لە فەرمانگەکەی، 

کابرایەکی ئەوەندە گێلە عاشقی من بووە، ها ها ها ها.«
ئای ئەوە مەبەستی منە؟ نا، ماگی درۆ دەکات. سۆفیا شتی 
بە  دەبات.  پێ  ئیرەییم  ئەم سەگەش  تەنانەت  نەوتووە.  وای 

خوا سەیرە، ئەمیش وەکو لێپرسراوی بەشەکەمان غیرەم لێ 
دەکات. )دەست بە دووبارەخوێندنەوەی نامەکە دەکات(

»پاشان لە زەنگی دەرگاکە درا. سۆفیا لە سەر کورسییەک 
دانیشتبوو سەیری ئەو جلە تازانەی دەکرد کە ڕۆژی پێشوو 
بزانێ  تا  پەنجەرەکەوە  لای  هاتە  ئەویش  هێنابوونیەوە. 
دەرگاکەی  خزمەتکارەکە  دەدات.  دەرگاکە  زەنگی  لە  کێیە 
کردەوە، پیاوێکی چوارشانەی باڵابەرز بوو. هەر کە سۆفیا 
چاوی پێی کەوت، شاگەشکە بوو. وتی: »ماگی گیان، ئەوە 
خۆشەویستەکەی منە، ئەوە بەرپرسێکی گەورەیە و خاوەن 
کۆمپانیایەکی بازرگانیی گەورەشە. دەیەوێ خوازبێنیم بکات.« 
تومەز ئەو جلانە دیاریی ئەو کابرایە بوون. فیدڵە، سۆفیا شێتی 
ئەو کابرایە بووە. ئیتر ئەوە بوو بیستم کە بەم زوانە ئاهەنگی 
هاوسەرگیرییەکەیان ساز دەکرێ.« )نامۆ نامەکە پارچەپارچە 
تەحەممولم  تەواو،  به  نەفرەت.  بن،  به  نەفرەت  ئای  دەکات( 
نەما. لەم وڵاتەدا هەرچی شتە باشەکانە، بۆ بەرپرس و پلەدارو 
هەموو  لە  ئێمەش  وەکو  خەڵکانی  بەس.  دەوڵەمەندەکانه  و 
سەیرمان  سووکیشەوە  چاوی  به  و  کراوین  بێبەش  شتێک 
ئەی  دەستەوتاقمەکانتان.  و  خۆتان  بن  نەفرەت  بە  دەکەن. 
ئەوانەی هەموو شتێک بە خۆتان ڕەوا دەبینن و هیچ شتێک 
بە ئێمە ڕەوا نابینن. تەنانەت گوزەرانێکی سادە و ئاساییش. 
من گێلم، من شێتم، بەڵام ئێوە پیاوە ئاقڵ و حەکیمەکانی ئەم 
پیاوێکی  بەڵام من  بژین،  دەزانن چۆن  ئێوە  وڵاتەن. چونکە 

سادە و گەمژەم، نازانم چۆن بژیم.
                                                 تاریکی

3ی دێسەمبەر

)نامۆ لە سەر چرپاکەی نوستووە، بەدەم وڕێنەوە له  خەو 
ڕوو  هاوسەرگیرییە  ئەو  نابێت.  وا  شتی  نا،  نا،  هەڵدەسێت( 
نادات. ئاخر بۆچی؟ ئەو پیاوە چاوێکی لە من زیاترە؟ لووتی 
ئەو لە ئاڵتوونە؟ ئەوانە من بە کەم دەزانن؟ من له بنەماڵەیەکی 
خانەدان بووم، بەڵام له ژیانمدا نەمتوانیوە درۆ بکەم و قۆڵی 
ئەم و ئەو ببڕم. نەمتوانیوە غەدر له  کەس بکەم. منیش وەکو 
منیش  گەورەم.  منیش  بەڵێ،  دەکات(  )هاوار  گەورەم  ئەوان 
گەورەم. خۆ بە کاتبی و بە خزمەتکاری لەدایک نەبووم. من 
چیم لەوان کەمترە؟ کی دەڵێ من خزمەتکارم؟ کی دەڵێ من 
دۆخی  وردەوردە  )لێرەوە  نەخێر...  سادەم؟  فەرمانبەرێکی 
ڕاستیدا  لە  من  دەڵێ  کێ  دەڕوات(  خراپتر  بەرەو  دەروونیی 
لە  نا؟ زۆر جار  بۆ  نەزانیوە.  بە خۆمم  نیم و  سەرکردەیەک 
مێژوودا شتی وا ڕووی داوە. کابرا پیاوێکی ئاسایی بووە و 
دوایی لەپڕێکدا دەرکەوتووە کە نەوەی پیاوێکی گەورە بووە، 
ئینجا ئەمیش پلەی بەرز کراوەتەوە و کراوە بە بەرپرسێکی 
گەورە. زۆر جار ئەمە ڕوو دەدات، به  تایبەتییش لە وڵاتێکی 
بە  تێدایه  و  کەم  زۆر  گەورەی  پیاوی  کە  وڵاتەدا  ئەم  وەکو 
زۆر کەسانێک گەورە دەکرێنەوە. ئێ... با منیش یەکێک بم لەو 
لە ڕۆژنامەدا  لەم ڕۆژانەشدا  تێناچێت.  پیاوە گەورانە. هیچی 
خوێندمەوە کە دۆخی وڵات تەواو نائارامه، لێپرسراوانی وڵات 
وا  باشە،  ڕێوەیە.  بە  پاشاگەردانی  و  فەوزا  و  خراپە  حاڵیان 
جلانەوە  بەو  و  دەکەم  بەر  له  جەنەڕاڵ  جلی  سبەینێ  دابنێ 
دەچمە دەرەوە. ئەوکات لێپرسراوی بەشەکەمان دەتوانێ چی 
بڵێت؟ یان جەنابی بەڕێوەبەری گشتی؟ نا بڵێم جەنابی وەزیر؟ 
ئەی سۆفیا؟ دڵنیام هەموو بە واقوڕمانەوە سەیرم دەکەن و 

بڕواش دەکەن کە من جەنەڕاڵم. چونکە لەم وڵاتەدا جەنەڕاڵ و 
وەزیرو گزیرەکان هەر بەم شێوەیە هەڵدەتۆقن. یەکێکم دەناسی 
لە سەر عەرەبانە گوڵەبەڕۆژەی دەفرۆشت، کەچی دوای چەند 
مانگێک بینیمەوە قاتێکی گرانبەهای له بەردا بوو و ئوتومبێلێکی 
کەشخەی پێ بوو، وتم ئەوە چییە، ئەمانەت لە کوێ بوو؟ وتی: 
ترم  یەکێکی  کراوم؟  خانەنشین  عەقید  پلەی  بە  نازانیت  ئەی 
دەناسی مامۆستای سەرەتایی بوو، کەچی دواتر کە بینیمەوە، 
وتی ڕاوێژکاری جەنابی سەرۆکم. ها ها ها ها... ها ها ها... 

کەواتە ئیتر منیش بۆ نەبم بە جەنەڕاڵ؟
                                                   تاریکی

5ی دێسەمبەر
بە  ڕۆژنامەیەکی  کەوتووه  و  پاڵ  چرپاکەی  سەر   )لە 

دەستەوەیە دەیخوێنێتەوە(
بارودۆخی وڵات شێواوە و نائارامی و بێزاری بەرۆکی 
خەڵکیان گرتووە و ئەگەر به  زووترین کات چارەسەرێک بۆ 
ئەم دۆخە نەدۆزرێتەوە، ئەوا مەترسییەکی گەورە چاوەڕێی 
وڵاتەکەمان دەکات. جەنابی سەرۆکیش نەخۆشەو نیگەرانە 

و له  ئێستادا هیچ چارەسەرێکی بۆ دۆخەکە پێ نییە.
هەڵدەسێتە سەر  و  دەداتە سەر چرپاکە  فڕێ  )ڕۆژنامەکە 
پێ( وا بزانم کاتی ئەوە هاتووە لە هەموویان بگەیەنم کە ئیتر 
لەمڕۆ بەدواوە من جەنەڕاڵم. لە سبەینێش زووتر نییە دەچم بۆ 
فەرمانگەکەی خۆمان کە سێ هەفتەیە نەچوومەتەوە، تا لەوێوە 

دەست پێ بکەم و بزانن کە من بووم بە جەنەڕاڵ.
43ی ئەپرڵ

و  ڕوتبهو  پۆشیوە  سەربازیی  جلێکی  نامۆ  )فەرمانگەکە. 
کەسەکانی  سەیری  کردووە.  به  خۆیەوە  نیشانەی 
ئەوە  حەپەساون(  دیارە  کە  دەکات  خۆی  دەوروبەری 
چیتانە؟ بۆ وا واقتان وڕ ماوە؟ بۆ وا سەیرم دەکەن؟ دەڵێی 
قەت جەنەڕاڵتان نەدیوە؟ تۆ، کاکی لێپرسراوی بەش، قەت 
جەنەڕاڵت نەدیوە؟ )دەڕوات و لە جێی بەڕێوەبەری گشتیی 
بۆ  گشتییەکەتان  بەڕێوەبەرە  دادەنیشێت(  فەرمانگەکە 
تا سەردانێکتان  ئەمڕۆ هاتووم  نازانێ من  نەهاتووە؟ ئەی 
بکەم و بزانم کارەکانتان چۆن بە ڕێوە دەچن؟ نابینم کەستان 
مەشغووڵ بن! لەم وڵاتەدا کەس ئیشی خۆی ناکات، کەس، 
وڵاتەکە بووە بە تەمەڵخانەیەکی گەورە. کەس دڵی بەم وڵاتە 
ناسووتێ. )دەبێت بە ژاوەژاو و وەک ئەوەی ڕووی دەمی 
بکاتە یەکێک لە فەرمانبەرەکان( چۆن؟ بەڕێوەبەری گشت 
هات؟ با بێتە ژوورەوە، دەمەوێ بیبینم و بزانم ئەم هەموو 
ئەوەی  )وەک  فەرمانگەیەدا!  لەم  چییە  ناڕێکییە  و  تەمەڵی 
چاو  هەڵدەسێتو  ئەم  ژوورەوە.  بێتە  گشتی  بەڕێوەبەری 
دەڵێن:  کە  دێت  کارمەندەکان  دەنگەدەنگی  چاوی.  دەبڕێتە 
شێت بووە، ئەقڵی له  دەست داوە، وا چوون پاسەوانەکانی 
بێت  تا  دەنگەدەنگەکە  بهێنن.  بۆ  بەڕێوەبەری  جەنابی 
زیاتر و زیاتر دەبێت. بەڕێوەبەری گشتی دەچێتە دەرەوە. 
غەڵبەغەڵب زیاتر دەبێت و ئەمیش وەک ئەوەی هاتبێتەوە 
له  ژێر  خۆی  دادەنەوێتەوه  و  و  دەترسێت  خۆی،  سەر 

مێزەکەی بەڕێوەبەری گشتیدا دەشارێتەوە.(

دوایین دیمەن

)ژوورێکی بچکۆلەیە، لە ژووری ئەشکەنجەدان دەچێت. بەر 
قڵپکردنەوەی  دەنگی  ژوورەکە،  بچێتە سەر  ڕووناکی  لەوەی 
سەتڵەئاو دەبیستین بە سەر سەری »نامۆ«دا، »نامۆ«یش هاوار 
دەکات، ئینجا دەنگی دوو کەس دێت کە بە شەق  و بـە بۆکس و 
بە قامچی لێی دەدەن و دەڵێن: جارێکی تر نەخەڵەتابیت و بڵێیت 
من جەنەڕاڵم، سەگباب. تێگەیشتیت؟ تۆ چیت؟ تۆ خۆت بە چی 
دەزانیت؟ فەرمانبەرێکی ئاسایی  و ڕەمـەکـی و هیـچـی تـر. چـۆن 
ڕێ بـه  خـۆت دەدەیـت خۆت بخەیتە ئاستی پیاوە گەورەکانی 
ئەم وڵاتەوە. لەم وڵاتەدا یەک جەنەڕاڵ هەیه  و بەس، بۆت نییە 
خەونیش بەوەوە ببینیت کە جەنەڕاڵیت، تێگەیشتیت هەی سەگی 
سەگباب. تۆ و باووباپیرت و هـەرچـی مـیللەتە قەرزاری جەنابی 
جەنەڕاڵن . جەنابیان شەو و ڕۆژیان خستووەتە سەر یەک بۆ 
ئێوە، کەچی ئێستاش تۆیەکی ڕووتەڵە دەتەوێ خۆت بخەیتە 
ناڵەیەتی،  لێی دەدەن و ئەویش هەر هاوار و  ئەوەوە.  ڕیزی 
ڕووناکی  دەهێڵن،  جێی  ژوورەکە  لە  و  دەڕۆن  ئەوان  کاتێ 
دەچێتە سەری، جلەکانی شڕ و وڕ بوون لە بەریدا، دەموچاوی 

ئاوساوە، قژی بژ بووە(.
ئەی هاوار، بەرگەی ئەم ئازارە ناگرم. ئای خوایە، من چیم 
کردووە تا بەم شێوەیە ئەشکەنجەم بدەن؟ یەعنی بۆم نییە 

تەنانەت لە خەونیشدا ببم بە جەنەڕاڵ؟
بدەنێ  گالیسکەیەکم  بخەنەوە،  دوورم  لێرە  بکەن،  ڕزگارم 
لەگەڵ دوو ئەسپدا کە بە خێرایی با بڕۆن. دەی با زەنگەکان لێ 
بدرێن. دەی غار بدەن و لەم دونیا ناشیرینە دوورم بخەنەوە. 
دوور... دوور... بۆ شوێنێک کەس نەیگاتێ و کەس نەیبینێت. من 
زۆر ماندووم، دەمەوێ دوور له  چاوی ئەم خەڵکە و دوور لەم 



29

دونیایە کەمێک بحەسێمەوە. ئاسمان تەمومژە و لە دوورەوە 
ئەستێرەیەکی بچووک دەدرەوشێتەوە. تەمومژەکە لە فەرشێکی 
ئاوازی  لە  گوێم  تەمومژەکەوە  له  ناو  دەچێت.  وەنەوشەیی 
گیتارێکە. لە دوورەوە کووخێک دەبینم، ڕەنگە ئەوە ماڵەکەی 
من بێت. لە دوورەوە شین دەنوێنێ. ئەرێ ئەو پیرێژنەی لای 

پەنجەرەکەوە دانیشتووه، دایکم نییە؟
دایە، ئاخ... دایە، کوڕە بەدبەختەکەت ڕزگار بکە. بەسەریدا 
و  دەدەن  ئەشکەنجەی  خۆڕایی  بە  چۆن  تەماشا کە  بگری! 
با  بکە  واڵا  بۆ  ئامێزتم  گیان  دایە  دەکەن!  پێ  سووکایەتیی 
بێمە باوەشتەوە. چونکە من له  ناو ئەم دنیا ناشیرینەدا جێم 
نابێتەوە دایە، باوەشم پێدا کە و ڕزگارم بکە، ئەو نەگریسانە 
ڕاوم دەنێن و ژیـانم پێ ڕەوا نابینن. دایە، بەزەییەکت بە کوڕە 
نەخۆشەکەتدا بێتەوه و لەم دنیا قێزەونە ڕزگاری بکە، دەمەوێ 

بچم بۆ شوێنێ ڕێزی ئینسانی تێدا بگرن.
                                                  تاریکی

